
HADIS ILMIDA ILMU-MA’RIFAT VA TA’LIM-TARBIYAGA OID O‘GITLAR BAYONI 

Annotatsiya 

Ushbu maqolada boy ma’naviy merosimizda hadislarning tutgan о‘rni va ro‘li hamda uning xalqimizni poklikka, ilmli, iymonli, e’tiqodli, vijdonli 
va insofli bо‘lishga da’vat etgan odob-axloq va ta’lim-tarbiyaga oid pand-nasihatlar bayon etilgan. Shu bilan birgalikda hadis ilmining sultoni 

Imom Buxoriy ma’naviy merosini chuqur о‘rganish, tahlil etish va hadislarda bayon etilgan g‘oyalardan inson о‘z faoliyati davomida kerakli 

xulosalar chiqarish, hayotda uni tatbiq etish va foydalanish eng muhim hayotiy vazifalardan biri ekanligi yoritib berilgan. 

Kalit sо‘zlar: Islom dini, Hadis, Imom Buxoriy, ilm, iymon, e’tiqod, halollik, poklik, tinchlik,odob-axloq, ta’lim-tarbiya. 

 

УЧЕНИЕ О ПРОСВЕТЛЕНИИ И ОБРАЗОВАНИИ В ХАДИСАХ 

Аннотация 

В данной статье исследуется роль и значение хадисов в богатом духовном наследии, особенно в контексте нравственности и 
воспитания. Автор подчеркивает, что хадисы призывают народ к чистоте, знанию, верности, совести и честности, предоставляя 

руководство и советы. Особое внимание уделяется изучению и анализу духовного наследия Имама Бухари - султана науки о хадисах, и 

извлечению практических выводов из идей, содержащихся в хадисах, чтобы применять их в повседневной жизни. Статья призывает к 
глубокому исследованию и использованию хадисов для достижения нравственного роста и духовного развития. 

Ключевые слова: Ислам, хадисы, Имам Бухари, наука, вера, честность, чистота, мир, нравы, образование. 

 
TEACHING ABOUT ENLIGHTENMENT AND EDUCATION IN HADITH 

Annotation 

This article explores the role and significance of hadith in a rich spiritual heritage, especially in the context of morality and education. The author 
emphasizes that the hadiths call people to purity, knowledge, fidelity, conscience and honesty, providing guidance and advice. Particular attention 

is paid to the study and analysis of the spiritual heritage of Imam Bukhari - the sultan of the science of hadith, and the extraction of practical 

conclusions from the ideas contained in the hadith in order to apply them in everyday life. The article calls for deep study and use of hadith to 
achieve moral growth and spiritual development. 

Key words: Islam, hadith, Imam Bukhari, science, faith, honesty, purity, peace, morals, education. 

 
Kirish. Bugungi kunda mamlakatimizda boy tarixiy 

ma’naviy merosimizni tiklash, milliy о‘zlikni anglash, fuqarolar ongi 

va tafakkurida milliy g‘urur va iftihor tuyg‘ularini shakllantirish va 
yuksaltirish masalasiga katta e’tibor qaratilmoqda. Ma’naviy meros 

xalqning muqaddas xotirasi bо‘lib, unda xalq yoki millatning 

insoniyat sivilizatsiyasi tarixiy taraqqiyotida tutgan о‘rni va mavqeyi 
belgilanadi. О‘zbekistonda ma’naviy meros va milliy qadriyatlarni 

tiklash va rivojlantirishga nisbatan aksiologik yondashuv 

shakllantirilgan bо‘lib, ma’naviy merosni qadriyatlar nuqtai nazaridan 
tahlil qilish har bir muayyan qadriyatning taraqqiyotdagi о‘rnini 

tо‘g‘ri baholash imkoniyatini beradi. Tarixiy ma’naviy merosimizda 

hadislarning tutgan о‘rni va ahamiyati katta bо‘lib, bugungi kunda, 
barkamol insonni tarbiyalashga qaratilgan davlatimiz tomonidan olib 

borilayotgan siyosatda ham ushbu masalaga katta e’tibor 

qaratilmoqda. 
Mavzuga oid adabiyotlar tahlili. “Imom Buxoriy va 

Burhoniddin Marg‘inoniy, Hakim Termiziylar, Mahmud Zamaxshariy 

va Qaffol Shoshiy, Bahouddin Naqshband va Xoja Ahror Valiy, 
Muhammad Xorazmiy va Ahmad Farg‘oniy, Abu Rayhon Beruniy va 

Abu Ali ibn Sino, Mirzo Ulug‘bek va Alisher Navoiy kabi kо‘plab 

daholar nomi jahon sivilizatsiyasi tarixida oltin harflar bilan bitilgan... 
Ularning hayoti va ma’naviy merosini keng о‘rganish va hayotga 

tadbiq etishda bugungi kunda ham insoniyat katta ehtiyoj 

sezmoqda”[1]. 
Xalqimizning qadim-qadimdan amal qilib kelayotgan axloq-

odob fazilatlari ma’naviyatimizning asosini tashkil etgan. Ayniqsa, 

“Qur’oni Karim” va “Hadisi sharif”lar, tasavvuf kabi umrboqiy 
sarchashmalar avloddan-avlodga о‘tib kelayotgan kо‘hna asarlar 

sifatida bebahodir. Ma’lumki, Islom dini insonni ma’naviy kamolot 

sari yetaklovchi ta’limot. Shu sababli Qur’oni Karimda ham, 
hadislarda ham yaxshi xulq va odob keng targ‘ib etilgan. Shariat 

talablari bilan bir qatorda, hadislarda axloq qadoirlari, ayniqsa 

muhimdir. 
Hadis Qur’ondan keyingi muqaddas manba sifatida 

Muhammad (s.a.v.) payg‘ambarning hayotlari, faoliyatlari va 
kо‘rsatmalari haqidagi manba sifatida muhim ahamiyatga egadir. 

Hadislarda Qur’ondan keltiriladigan g‘oyalarning deyarli hammasi о‘z 

aksini topgan bо‘lib, u yerdagi ma’lumotlar Shunisi bilan farq 

qiladiki, ularda muhim jihatlariga izox berilib sodda qilib 

tushuntirilgan.  

Islom olamida IX asr hadis ilmi rivoji uchun oltin davr 
hisoblanadi. Bu davrda hadis tо‘plash sohasida “musnad”, “sahih” va 

“sinan” deb atalgan turli yо‘nalishlar vujudga keldi. Eng tо‘g‘ri, 

ishonarli hadislar kiritilgan “sahih” yо‘nalishiga muhaddis olim Imom 
Ismoil al-Buxoriy asos solgan. Imom Buxoriy 10 yoshidanoq 

hadislarni yod olish qobiliyatiga ega bо‘lgan, 16 yoshida 

payg‘ambarimiz izdoshlarining kitoblarini о‘rganishga kirishgan. Shu 
vaqtda onasi uni akasi Ahmad bilan hajga olib boradi va bir necha 

yilular Makkada yashaydilar. Bu yerda faoliyat kо‘rsatayotgan 

mashoyixlarning ilmiy yig‘inida qatnashadi. Bu vaqtda 
Rasulullohning sahobalari, sahobalarining izdoshlari turli 

mamlakatlarga tarqab ketgan edilar. Shunday sharoitda 

payg‘ambarimizning hadislarini tо‘plash turli shahar va 
mamlakatlarga borishni taqozo qilaredi. Bir necha tarixchilarning 

ta’kidlashicha Buxoriy Hijoz, Makka, Madina, Toif va Jiddaga qilgan 

safari 6 yil davom etgan. Sо‘ng Basra, Kufava Bag‘dodga safar qiladi. 
Shom va Misrga о‘tadi. 

Tadqiqot metodologiyasi. U о‘zining butun umrini 

Muhammad alayhissalom hadislarini tо‘plash, uning pokiza salohiyati 
va sofligini tiklash,islom dunyosida uni targ‘ib qilishga bag‘ishlaydi. 

Olimlarning ta’kidlashicha, “Bu sharafli ish hijratning uchinchi asriga 

kelib keng quloch yoygan. Islom olamining о‘sha paytdagi madaniy 
markazlari sanalgan Bag‘dod, Kufa, Basra, Damashq, Buxoro, 

Samarqand, Urganch, Temiz kabi shaharlarda hadis fani bilan 

Shug‘ullanuvchi muhaddislar kо‘p bо‘lgan”[2]. 
Imom Buxoriy hadislarida о‘z boyligini muhtoj va g‘ariblar 

bilan baham kо‘ruvchilar, yetim-yesirlarga yordam qiluvchi saxiy 

kishilarning xatti-harakati ezgulik va insonparvarlikning oliy 
namunasi sifatida tilga olinadi. Shuningdek, ochlarni tо‘ydirish, 

bemorlar holidan xabar olish, qiyinchiliklarga duchor bо‘lganlarga 

yordam berish, ayniqsa qarindoshlar, yaqin odamlarni moddiy 
jihatdan qо‘llab-quvvatlash, ular bilan aloqada bо‘lish keltiriladi.  

Imom Buxoriyning 4 jildlik “Al-Jomi’as-sahih” (Ishonarli 
hadislar) deb nomlangan hadislar tо‘plami islom olamida boshqa 

muhaddislar tuzgan hadislar tо‘plami orasida eng ishonarli va 

mukammalidir. Bu asarda payg‘ambar sallallohu alayhi vasallam 

hadislaridan tashqari, fiqh, islom marosimchiligi, axloq-odob, ilmi 

nujum (astranomiya), tadbirkorlik, ta’lim-tarbiya, tarix, etnografiya 
doir ilmiy ma’lumotlar ham о‘z aksini topgan. 600 ming hadsidan 

faqat 7275 tasi kiritilgan bu hadsilar tо‘plamida hozirgi davr uchun 

ham nihoyatda zarur va dolzarb bо‘lgan 1000 dan ortiq diniy-ilohiy, 
dunyoviy-ilmiy, ijtimoiy-iqtisodiy, axloqiy, aksiologik va ijtimoiy 

adolat va hamkorlik masalalari haqida muhim yо‘nalishlar keltiriladi. 

Tahlil va natijalar. Hadislarda tahlil etilgan g‘oyalarda 
inson hayoti bilan bog‘liq bо‘lgan barcha narsalar haqida ma’lumotlar 

berilgan. Masalan, hadislarning eng muhim jihatlaridan biri ilm fanga 

e’tiborning qaratilganligi bilan muhimdir. Imom Buxoriy 
qarashlarining asosida ham ilmning qudratiga bо‘lgan xayrixohlik 

yotadi. Uning uchun ilm hamma narsaning asosi har qanday 

taraqqiyotning boshlanishidir. Ilm inson uchun nafaqat ma’naviy-
ilohiy-ruhiy qudrat balki jismoni-ruhiy barkamollik va haqiqatga 

erishish yо‘lidir. Shuning uchun ham u “Dunyoda ilmdan boshqa najot 

yо‘q va bо‘lmag‘ay” degan qoidani ilgari suradi va unga о‘zi ham 
amal qiladi. 

Hadislarda inson ilmni faqat boshqalarga da’vat qilmasdan, 

о‘zi ham ilmiga amal qilishga chaqiriladi. “Ilmga nisbatan gо‘yo 

chо‘pon kabi posbon bо‘linglar, lekin ilmni faqat rivoyat qiluvchi 

bо‘lmanglar!”[3] – deyiladi. Insonning ilmni о‘rganib, uni boshqa 

odamlarga о‘rgatishi hadislarda qо‘llab-quvvatlanadi. Ilmga ega 
bо‘lib, uni boshqa odamlarga о‘rgatmaslik esa qoralanadi. Ushbu 

masalaga tegishli hadisda quyidagi fikrlar bayon qilingan. “Ilmni 
о‘rganib, sо‘ng uni boshqalarga о‘rgatmaslik gо‘yoki molu dunyoni 

yig‘ib, uni sarf qilmay, kо‘mib qо‘yish bilan 

barobardir”[4].Hadislarda xalq о‘rtasida ilmu-ma’rifatni targ‘ib va 
tashviq qilishda olimlarning mas’uliyati masalasiga ham e’tibor 

qaratilgan. “Olimlar xalq orasidagi Allohning omonatini xalqqa 

yetkazuvchi kishilardir”[5] – deyiladi. Inson doimo ilmga intiladi, 
hayotning sir-asrorlarini faqat ilm orqali bilib oladi. Ilm olishga 

rag‘bat islom dunyosida juda keng targ‘ib qilinadi.  

“Garchi Xitoyda bо‘lsa ham ilmga intilinglar, chunki ilm 
olishga harakat qilish har bir mо‘minga farzdir”[6]. “Bir soatgina ilm 

о‘rganish bir kechalik ibodatdan yaxshi, bir kunlik dars esa u choy 

tutilgan nafl rо‘zadan afzaldir” [7]. Shariatda farz amallar har bir 
musulmon uchun albatta bajarilishi zarur bо‘lgan amallar bо‘lib 

hisoblansa, islom dini har bir insonni ilm olishga da’vat etadi. Ilm 

olishning ibodatdan afzalligi tо‘g‘risidagi fikr esa insonni doimo ilm 
olishga, dunyoqarashini kengaytirishga, adolatli jamiyat qurib farovon 

yashashga da’vat etadi. “Umuman olganda Islom dini insonni doimo 

ilm olishga da’vat etuvchi diniy ta’limot bо‘lib, Qur’oni Karimda 
“ilm” sо‘zi – “alima” – bilmoq tarzida 750 marta uchrashi ilmiy 

tadqiqotlarda ta’kidlab о‘tilgan” [8]. 

Ilm oliyjanob va savobli ish bо‘lib, islom dinida ilm olish 
ibodat va taqvodan afzal deb hisoblanadi. Chunki ilm dinning asosini, 

ustunini tashkil etib, ma’naviy merosimizda “ilmi kalom”, “ilmi 

rivoyat”, “ilmi tavhid”, “aqida ilmi” kabi diniy ilmlar bilan birga, 
insonning dunyoni aql yordamida bilishiga asoslangan “ilmi hikmat” 

yо‘nalishi paydo bо‘lib, dunyoviy ilmlarning rivojlanishiga bevosita 

о‘z ta’sirini kо‘rsatdi. Umuman islomda ilm-fanni egallash, ma’rifatli 
bо‘lish juda savobli ekanligi qayta-qayta ta’kidlanib, hadislarda 

“Beshikdan to qabrgacha ilm izlash lozimligi” qayd qilinishining о‘zi 

juda katta tarbiyaviy ahamiyatga egadir. Hadislarda inson yoshlikdan 
ilm olishga da’vat etiladi. “Yoshlikda olingan bilim toshga о‘yilgan 

naqsh kabidir”[9] hadisida ushbu masalaga asosiy e’tibor qaratilgan. 

Ilm orqali inson yuksak madaniyat va taraqqiyotga erishib 
boriladi. Inson bilimsiz hech qanday taraqqiyotga erishib bо‘lmaydi. 

Jaholat, bilimsizlik insonni saodatmand qilmaydi, balki hayvonsifat 

qiladi. Shubhasiz, inson aqli tomonidan biror narsaning bor yoki 
yо‘qligi dalil asosida isbotlansa, bilimga aylanadi. Bilimning ma’nosi 

inson tomonidan haqiqatni anglashdir. Inson kamolotida ilm egallash 

ulkan fazilatlardan biridir, chunki inson ilm bilan ulug‘vorlikka 
erishadi. 

Imom Buxoriy hadislarida: “Ilmga ilm olmoq yо‘li bilan 

erishilg‘aydir”[10] – deyiladi. Ilmli kishilar mamlakat taraqqiyotini 
yuksaltirishga xizmat qiladi, chunki mamlakat taqdiri, istiqboli bilimli 

kishilar faoliyatiga bog‘liqdir. Jamiyatda qanchalik ilmli kishilar 

kо‘payib borsa mamlakat shunchalik ravnaq topadi va mamlakatda 
barqarorlik muvozanat yuzaga kelib, taraqqiyot oldinga qarab tez 

yuksaladi. Darhaqiqat, insonlar ongida ilmning rivojlanishi oz-oz ilm 

egallashdan kо‘proq ilm egallashga qarab rivojlanishi, hamda narsa-
hodisalarning mohiyatini anglashga qarab borishi izohlangan. 

“Ilmning ofati – esdan chiqarmoqlik va ilmga rag‘bati 
bо‘lmagan kishilarga о‘rgatish esa uni zoye qilmoqlikdir” [11]-

deyilgan. Ilm egallashga intilish maqsadibо‘lmagan insonlarga vaqt 

sarflash foydasizligi e’tirof etilgan. Shu bilan birgalikda hadisda ilm 

egallash zaxmatli murakkab jarayon ekanligi, unga erishish insondan 

katta mehnat talab etilishi, bunga sabr-toqat va faol mehnati orqali 
erishishga da’vat etilgan. Eng muhimi hadislarda har qanday holatda 

bо‘lsa ham insonlarni ilm egallashga chorlagan.  

Al-Buxoriy hadislarida, “Sen bilan men bilgan ilm chumchuq 
dengizdagi suvni chо‘qilab ozaytirolmagani yanglig‘, Olloh ilmini 

hech kamaytirolmag‘ay”[12]degan iborada chumchuq dengiz suvi 

qanchalik bepoyon bо‘lganligi tufayli uning suvini kamaytira olmaydi, 
inson ham bu bepoyon dunyoning mohiyatini oxirigacha bilib ulgura 

olmasligini obrazli qilib ifodalagan. Darhaqiqat, hadislarda “ilm 

egallang! Ilm-sahroda dо‘st, hayot yо‘llarida – tayanch, yolg‘izlik 
damlarida yо‘ldosh, baxtiyor daqiqalarida - rahbar, qayg‘uli onlarda - 

madadkor, odamlar orasida zebu ziynat, dushmanlarga qarshi 

kurashda - quroldir”[13] – deyilgan. 
Mustaqillik sharofati о‘laroq о‘zbek falsafasining tarixini 

о‘rganish bilan bir qatorda bobolarimiz yaratgan boy ma’naviy 

merosi, xalqimizning dunyoqarashi va falsafasi bilan bog‘liq 
mavzularni chuqur tadqiq qilish imkoniga keng yo‘l ochildi. Imom 

Buxoriyning о‘lmas merosi el-yurt bag‘riga qaytdi. О‘zbekiston 

Respublikasi Vazirlar Mahkamasining “Imom al-Buxoriy 

tavalludining hijriy-qamariy taqvim bо‘yicha 1225 yilligini nishonlash 

tо‘g‘risida” gi qarori (1997 yil 29 aprel) asosida Imom Buxoriyning 

ilmiy merosini о‘rganish va targ‘ib qilish, xotirasini abadiylashtirish 
borasida katta ishlar qilindi. “1998 yil 23 oktabrda Samarqandda 

yubiley tо‘y-tantanalari bо‘lib о‘tdi. Alloma abadiy qо‘nim topgan 
Chelak tumanidagi Xartang qishlog‘ida ulkan yodgorlik majmui 

ochildi” [14]. 

О‘tmishda asossiz unitilgan kо‘plab allomalarimiz qatori 
Imom al-Buxoriy ham о‘z eliga qaytarildi. Asarlari о‘rganilib, keng 

jamoatchilikka taqdim qilindi. “Hazrat Imomal-Buxoriy nafaqat 

о‘zbek xalqi, balki butun islom olamining faxridir. Bu buyuk 
insonning hayoti tom ma’noda ilmiy va insoniy jasorat, sobitiroda 

namunasi, yuksak e’tiqod timsolidir. Islom olamida Qur’oni karimdan 

keyin eng ishonchli manbaa sanalgan “Al-Jomi’assahih” hadislar 
tо‘plami u zoti sharif bashariyatiga qoldirgan ulkan merosning 

gultojidir. Butun dunyo musulmonlari yakdillik bilan 

ta’kidlashlaricha, insoniyat yaratgan kitoblar orasida eng buyugi mana 
shu  “Al-Jome’ as-sahih”dir” [15]. 

Bundan tashqari Imom al-Buxoriyning dunyo madaniyati 

xazinasiga qо‘shgan ulkan hissasini hisobga olib, uning bashariyatga 
qoldirgan boy ma’naviy merosini chuqur о‘rganish va keng targ‘ib 

qilish hamda ezgulik va ma’naviy komillikka yetaklovchi g‘oyalarini 

vatandoshlarimiz, ayniqsa, farzandlarimiz ongu g‘ururiga teran 
singdirib borish maqsadida Imom Buxoriy majmuasi qoshida yurt 

boshimiz Sh.M.Mirziyoyev tashabbuslari bilan Xalqar oilmiy tadqiqot 

markazi barpo etildi. 
Birinchi Prezidentimiz Islom Karimov ta’kidlaganidek, 

“Buyuk mutafakkir va allomalarimizning islom madaniyatini ravnaq 

toptirishga qо‘shgan betakror hissasi haqida sо‘z yuritganda, eng 
avvalo, haqli ravishda musulmon olamida “muhaddislar sultoni” deya 

ulkan Shuhrat qozongan Imom Buxoriy bobomizning muborak 

nomlarini hurmat-ehtirom bilan tilga olamiz. Bu mо‘tabor zot 
merosining gultoji bо‘lmish – “Al jome’ as-sahih” kitobi Islom dinida 

Qur’oni karimdan keyingi ikkinchi muqaddas manba bо‘lib, ahli 

Islom e’tiqodiga kо‘ra, u bashariyat tomonidan bitilgan kitoblarning 
eng ulug‘i hisoblanadi” [16]. Bu ulug‘ allomaning ijodini о‘rganish 

butun musulmon olamini doimo qiziqtirib kelgan. 

Demak Imom Buxoriy singari ajdodlarimizning ibratlarga 
tо‘la hayot yо‘llari, boy ilmiy, ma’naviy merosini chuqur о‘rganish, 

ularni keng xalq ommasi, ayniqsa, yoshlarimizni xabardor qilish 

nafaqat barkamol avlod tarbiyasi, balki yurt ravnaqi, xalq tinchligi 
yо‘lida amalga oshirilgan xayrli ishlardan hisoblanishi Shubhasiz. 

Bu daholar tomonidan yaratilgan ma’naviy meros insonlarni 

doimo yaxshilikka, ezgu ishlarni amalga oshirishga xizmat qilgan. 
Oqibatda, bu zaminda ilm fan, madaniyat uzluksiz tarzda yuksalgan. 

О‘zbekiston Prezidenti Sh.M. Mirziyoyev ta’kidlaganidek: 

“Haqiqatdan ham, azaldan turli savdo yо‘llari, madaniyat va 
sivilizatsiyalar chorrahasida joylashgan.... Bu qutlug‘ zamindan 

yetishib chiqqan Imom Buxoriy, Abu Ali Ibn Sino, Aduxoliq 

G‘ijduvoniy, Mirsaid Kulol, Xо‘ja Orif Revgariy, Bahouddin 
Naqshband kabi buyuk mutafakkirlarning nomlari, ularning boy 

merosi butun sharq va g‘arb olamida mashhurdir. ...Biz mana shunday 

ulug‘ allomalarimiz bilan, ularni kamolga yetkazgan ona zaminimiz 
bilan har qancha faxrlansak arziydi. Darhaqiqat, о‘tmishda qancha-

qancha sinov va qiyinchiliklarga duch kelmasin... Ilm-ma’rifat, 
madaniyat va san’at daryosi hech qachon tо‘xtagan emas …Kо‘plab 

ma’rifat fidoyilarining ibratli hayoti bugungi kunda hamyurtimizda 

yangi jamiyat barpo etish, barkamol avlodni tarbiyalash, 

ma’naviyatimizni yuksaltirishda bizga beqiyos kuch bag‘ishlab 

kelmoqda”[17]. Shubhasiz hamma davrlarda ilm-fan rivojlanishi 
asosida jamiyatlar taraqqiy etadi. Shuning uchun ham mamamlakatlar 

yuksalishini ta’minlash uchun ilm fanni rivojlantirishga qaratilgan. 

Xulosa va takliflar. Xulosa o‘rnida Shuni ta’kilash lozimki, 
ulug‘ yurtdoshimiz Imom Buxoriy butun umrini umuminsoniy axloqiy 

qadriyatlarni tiklash, mustahkamlash va kelgusi avlod uchun tuhfa 

qilib qoldirish, butun dunyo musulmonlarida olijanob xislatlarni tarkib 
toptirishga bag‘ishlagan. Ularni pokizalikka, iymonli, e’tiqodli, sof 

vijdonli va insofli bо‘lishga da’vat etgan. Ulug‘ mutafakkirning axloq-

odob va ta’lim-tarbiyaga oid pand-nasihatlari va о‘gitlari 

mustaqilligimizni mustahkamlash, yosh avlodni illatli va qabih 
yо‘llardan qaytarishda, shubhasiz, о‘z ijobiy ta’sirini kо‘rsatadi, 

albatta. 

Imom Buxoriyning mehnatlari tufayli qoldirgan ma’naviy 
merosini о‘rganish, tahlil etish, umumlashtirish, undan tegishli amaliy 

xulosalar chiqarish va hadislarda bayon etilgan g‘oyalardan inson о‘z 

faoliyatida kerakli xulosalar chiqarish va hayotda uni tatbiq etib 
foydalanish va targ‘ib etish eng muhim hayotiy vazifalardan biridir. 

